MINUTI

KAMRA TAD-DEPUTATI

KUMITAT PERMANENTI DWAR L-AMBJENT U L-IPPJANAR TAL-IŻVILUPP 

IT-TLETTAX-IL PARLAMENT

LAQGĦA NRU. 14

It-Tnejn, 4 ta’ Frar, 2019.

l-Kumitat Permanenti dwar l-Ambjent u l-Ippjanar tal-Iżvilupp iltaqa’ fil-Parlament, il-Belt Valletta, fis-2:11 p.m. 

L-Onor. Alex Muscat, Chairman tal-Kumitat, ippreseda.

PREŻENTI

L-Onor. Jason Azzopardi; l-Onor. Robert Abela (sostitut tal-Onor. Roderick Galdes); l-Onor. Godfrey Farrugia (sostitut tal-Onor. Marlene Farrugia); u l-Onor. Konrad Mizzi (sostitut tal-Onor. Clint Camilleri), kienu preżenti.  

Kien hemm preżenti wkoll, u ħadu sehem fid-diskussjoni, l-Onor. Josè Herrera, Ministru għall-Ambjent, Żvilupp Sostenibbli u Tibdil fil-Klima; l-Onor. Roderick Galdes (Segretarju Parlamentari għall-Akkomodazzjoni Soċjali); l-Onor. Karol Aquilina; l-Onor. Toni Bezzina; l-Onor. Ryan Callus; l-Onor. Kristy Debono; l-Onor. Marthese Portelli; u l-Onor. Herman Schiavone.

TALBA

L-Iskrivana tal-Kumitat qalet it-talba.  

MINUTI

Il-Minuti tal-Laqgħa Nru. 13 li saret fl-10 ta’ Diċembru 2018, ġew konfermati. 

KORRISPONDENZA

· Email datata 15 ta’ Jannar, 2019 mibgħuta minn Dr. Claire Bonello b’talba għat-tkomplija tad-diskussjoni dwar id-demanju pubbliku. (Dok. 44)

· Email datata 22 ta’ Jannar, 2019 mibgħuta minn Dr. Claire Bonello b’talba għal diskussjoni dwar il-proġett propost mill-International Hotel Investments fix-Xatt tal-Bajja ta’ San Ġorġ. (Dok. 45)

· Email datata 23 ta’ Jannar, 2019 mibgħuta mill-Onor. Marlene Farrugia b’talba sabiex il-Kumitat jissejjaħ b’urġenza ħalli jiddiskuti l-proġett propost mill-International Hotel Investments fix-Xatt tal-Bajja ta’ San Ġorġ. (Dok. 46)   

MATTERS ARISING

[bookmark: _GoBack]L-Onor. Godfrey Farrugia talab liċ-Chairman jinforma lill-Kumitat dwar x’suġġetti kien għad fadal pendenti mis-sena l-oħra sabiex jiġu diskussi mill-Kumitat. 


Iċ-Chairman qal li l-unika talba għal diskussjoni li kien hemm pendenti quddiem il-Kumitat kienet dik dwar ir-Rural Policy. 


DISKUSSJONI FUQ TALBA TA’ DIVERSI NGOS U ENTITAJIET, U TAL-ONOR. MARLENE FARRUGIA, DWAR IL-PROĠETT PROPOST MILL-CORINTHIA (INTERNATIONAL HOTEL INVESTMENTS) FIX-XATT TAL-BAJJA TA’ SAN ĠORĠ

Iċ-Chairman beda d-diskussjoni billi għamel opening statement fejn spjega x’inhu r-rwol tal-Kumitat. (Dok. 47) 

Id-diskussjoni kompliet billi l-Onor. Konrad Mizzi, Ministru għat-Turiżmu, għamel preżentazzjoni dwar is-suġġett. (Dok. 48)

Minbarra l-Membri preżenti, ħadu sehem fid-diskussjoni  Dr. Claire Bonello (f’isem Flimkien għal Ambjent Aħjar);  is-Sinj. Maria Grazia Cassar (f’isem Din l-Art Ħelwa); il-Professur Arnold Cassola (f’isem Alternattiva Demokratika); is-Sur Alfred  Baldacchino; is-Sur  Andrè  Callus (f’isem il-Moviment Graffiti); is-Sur David Pisani (f’isem Żmenijietna, Voice of the Left); Dr. Michael Briguglio; u s-Sur Noel Muscat (Sindku ta’ Swieqi).

Għal din il-laqgħa kien hemm preżenti wkoll is-Sur Ronald Mizzi, Segretarju Permanenti fil-Ministeru għat-Turiżmu; Dr. Katrina Borg Cardona, Konsulent Legali fil-Ministeru għat-Turiżmu; Prof. Victor Axiak, Perit Michelle Piccinino, is-Sur Kevin Mercieca, Awtorità tar-Riżorsi u l-Ambjent; is-Sinj. Simone Mizzi, Din l-Art Ħelwa; is-Sur Martin Cauchi Inglott, Partit Demokratiku;  Prof. Edward Mallia, Friends of the Earth Malta; is-Sinj. Maria Rosner; is-Sur Pierre Galea, is-Sur Malcolm Mallia, is-Sinj. Muriel Grech, u s-Sinj. Debbie Schembri, Malta Developers’ Association; is-Sur Ian Borg; is-Sur Ryan Pace; Dr. Maurice Meli; Dr. Joseph Camilleri, Mamo TCV Advocates; is-Sur Darren Sciberras, DB Group; is-Sur Simon Naudi, is-Sur Jean Pierre Schembri, is-Sur Marcus Pisani, is-Sur Ron Cavallazzi, Perit Edwin Mintoff, Corinthia Group; is-Sur Alex Caruana, Moviment Graffiti; is-Sinj. Mary Marlow, is-Sinj. Tara Cassar, Flimkien għal Ambjent Aħjar; is-Sur Julian Delia; is-Sur Norman Zammit; is-Sinj. Rita Zammit; Dr. Deborah Chappell; u s-Sur Robert Louis Fenech.    

Waqt l-intervent tagħha, Dr. Claire Bonello ppreżentat lill-Kumitat numru ta’ mistoqsijiet parlamentari magħmula lill-Parlament Ewropew u r-risposti għalihom. (Dok. 49)

Wara tliet sigħat ta’ diskussjoni l-Onor. Karol Aquilina, f’isem l-Oppożizzjoni, talab li l-Kumitat jaġġorna għal data oħra fejn għal dik il-laqgħa jiġu mistiedna sabiex jieħdu sehem fid-diskussjoni u anke jirrispondu għad-domandi, fost l-oħrajn, is-Sur Alfred Pisani, is-Sindku ta’ Pembroke, is-Sindku ta’ San Ġiljan, il-Ministru Ian Borg, iċ-Chairman tal-Awtorità tal-Artijiet, iċ-Ċhairman tal-Awtorità tar-Riżorsi u l-Ambjent, iċ-Chairman tal-Awtorità tal-Ippjanar, il-Kap Eżekuttiv ta’ Transport Malta, u l-konsulenti li kien irrifera għalihom il-Ministru Konrad Mizzi iktar kmieni fil-laqgħa waqt il-preżentazzjoni tiegħu.

Iċ-Chairman ġibed l-attenzjoni tal-Membri li kien hemm preżenti rappreżentanti tal-Awtorità tal-Ippjanar u tal-Awtorità tar-Riżorsi u l-Ambjent sabiex jirrispondu għad-domandi li setgħu jsirulhom.  Huwa kompla jgħid li d-diskussjoni dwar dan is-suġġett kellha tintemm dakinhar u malli jkun hemm kuntratt iktar finali, id-diskussjoni kienet se tkompli fil-Kumitat Permanenti dwar il-Kontijiet tal-Uffiċċju Nazzjonali tal-Verifika u wara anke ssir diskussjoni ulterjuri fil-Plenarja fejn kull Membru seta’ jagħti l-kontribut tiegħu. 

L-Onor. Jason Azzopardi talab li l-Kumitat jerġa’ jiltaqa’ biex ikompli bid-diskussjoni dwar dan is-suġġett qabel ma l-kuntratt jersaq quddiem l-NAO Accounts Committee, anke minħabba li b’dak li kien hemm fil-kuntratt kien jidher li se jkollu jinbidel il-local plan.

Iċ-Chairman qal li jekk fi stadju ulterjuri ssir applikazzjoni biex jinbidel il-pjan tal-iżvilupp allura dak ikun riferut lill-Kumitat u ssir diskussjoni dwaru. 

L-Onor. Jason Azzopardi, f’isem l-Oppożizzjoni, għadda sabiex ressaq proposta formali fejn fiha talab li l-Kumitat jiġi aġġornat għat nhar it-Tnejn 11 ta’ Frar 2019 fis-2:00 p.m. bl-istess aġenda u jkunu mistiedna l-Ministru Ian Borg, is-Sindki ta’ San Ġiljan u Pembroke, rappreżentanti tal-Lands Authority, iċ-Chairman tal-Awtorità tal-Ippjanar, il-konsulenti li l-Ministru Konrad Mizzi għamel riferenza għalihom fil-preżentazzjoni tiegħu, u nies oħra li kellu jagħti l-ismijiet tagħhom lill-iskrivana tal-Kumitat sal-ġurnata ta’ wara.

Iċ-Chairman qal li d-diskussjoni f’dan il-Kumitat kienet se tintemm f’dik il-laqgħa u kellha titkompla fil-Kumitat Permanenti dwar il-Kontijiet tal-Uffiċċju Nazzjonali tal-Verifika, u wara, fil-Plenarja fejn allura l-Membri kollha setgħu jagħmlu l-interventi tagħhom. Huwa qal li jekk l-Oppożizzjoni riedet li d-diskussjoni tkompli quddiem dan il-Kumitat allura kellha tagħmel talba formali lis-Sedja, kif qal b’mod ċar l-Ispeaker fir-Ruling tiegħu tas-17 ta’ Marzu 2014. 

L-Onor. Jason Azzopardi qal li l-Oppożizzjoni ma kenitx qed taqbel ma’ dan u kienet qed titlob li jittieħed vot fuq il-proposta li ressaq hu.

Iċ-Chairman qal li l-vot kellu jittieħed fuq il-way forward li ppropona hu bħala President tal-Kumitat u la ma kienx hemm qbil ma’ dan allura hu kien qed jitlob ruling mingħand l-Ispeaker dwar jekk il-Kumitat setax, mingħajr ma tiġi ppreżentata mozzjoni fil-Plenarja, kif qal l-Ispeaker stess fir-Ruling tiegħu tal-2014, jaġġorna biex din id-diskussjoni tkompli fuq materja li ma taqax taħt il-mansjoni tal-istess Kumitat.

L-Onor. Jason Azzopardi ukoll għamel talba għal ruling mingħand l-Ispeaker dwar jekk il-vot fil-Kumitat kellux l-ewwel jittieħed fuq il-proposta mressqa minnu mbagħad jittieħed vot ieħor fuq il-proposta mressqa  mill-President tal-Kumitat.

Id-diskussjoni dwar dan is-suġġett intemmet.

Fis-6:03 p.m. iċ-Chairman aġġorna l-Kumitat għal data u b’aġenda li kellhom jiġu kkomunikati aktar tard.

